Defnyddio’ch cynllun cydraddoldeb i bobl anabl diwygiedig i wella bywydau pobl anabl
Er gwaethaf cynnydd diweddar, mae pobl anabl yn parhau i wynebu lefelau sylweddol o anghydraddoldeb, gwahaniaethu ac aflonyddwch ac nid ydynt yn mwynhau’r un cyfleoedd mewn bywyd â phawb arall.  Er enghraifft:
· dim ond hanner (50 y cant) o bobl anabl o oedran gweithio sydd mewn gwaith o gymharu â 80 y cant o bobl nad ydynt yn anabl

· nid oes gan 23 y cant o bobl anabl gymwysterau o gymharu â 9 y cant o bobl nad ydynt yn anabl
 
· mae 30 y cant o bobl anabl yn byw mewn tlodi cymharol o gymharu ag 16 y cant o bobl nad ydynt yn anabl

· mae pobl anabl bedair gwaith fwy tebygol o ddioddef troseddau o gymharu â phobl nad ydynt yn anabl,
 ac
· mae 71 y cant o bobl â chyflyrau iechyd meddwl yn dioddef troseddau casineb, aflonyddwch neu gamdriniaeth yn eu cymunedau.

Mae’r Comisiwn Cydraddoldeb a Hawliau Dynol (y Comisiwn) yn disgwyl i awdurdodau lleol gyflawni eu rhwymedigaethau cyfreithiol o dan y Ddyletswydd Cydraddoldeb i Bobl Anabl i fynd i’r afael â’r materion hyn a chyflawni gwelliannau gwirioneddol i fywydau pobl anabl.  Mae gofyn i’r holl awdurdodau cyhoeddus a restrir
 , sy’n gorfod cydymffurfio â’r ddyletswydd i baratoi a chyhoeddi cynllun cydraddoldeb i bobl anabl, ddiwygio eu cynlluniau bob tair blynedd i sicrhau eu bod yn:
· nodi eu blaenoriaethau anabledd newydd ar gyfer y tair blynedd nesaf, gan ystyried yr holl wybodaeth y maent wedi’i chasglu, ac unrhyw newidiadau perthnasol i’w busnes a’r hyn y maent wedi’i gyflawni hyd yma, a
· llunio cynllun gweithredu newydd i gyflawni’r blaenoriaethau hyn yn ystod y tair blynedd nesaf.
Mae’r Comisiwn eisoes wedi cyhoeddi canllawiau ar gyfer awdurdodau cyhoeddus, gan egluro sut i fodloni’r gofynion cyfreithiol wrth ddiwygio cynlluniau.  Mae hwn ar gael drwy glicio’r ddolen ganlynol: http://www.equalityhumanrights.com/advice-and-guidance/public-sector-duties/information-for-public-authorities/general-guidance/
Diben y canllawiau hyn yw cynorthwyo awdurdodau cyhoeddus i ddatblygu a gweithredu cynllun cydraddoldeb i bobl anabl effeithiol ac amlygu rhai materion allweddol y mae’r Comisiwn yn disgwyl eu gweld mewn cynlluniau cydraddoldeb i bobl anabl diwygiedig (neu unigol).
Mae’r rhan gyntaf yn amlygu pedair egwyddor a fydd yn cynorthwyo awdurdodau cyhoeddus i wella eu cynlluniau i gyflawni canlyniadau pendant ar gyfer pobl anabl, sef:
· canolbwyntio ar y ddyletswydd gyffredinol
· gwella canlyniadau cydraddoldeb i bobl anabl
· cynnwys pobl anabl wrth benderfynu ar gamau gweithredu ac atebion, ac

· adlewyrchu a mesur cynnydd.

Mae hyn yn seiliedig ar ein profiad o fonitro’r Ddyletswydd Cydraddoldeb i Bobl Anabl yn ystod y tair blynedd diwethaf ac arsylwi sut mae rhai awdurdodau wedi gweithredu eu camau’n llwyddiannus tra bod eraill wedi cael trafferth i wneud hynny.
Mae ail ran y canllawiau hyn yn amlygu meysydd pwysig a hirsefydlog o anghydraddoldeb i bobl anabl ar gyfer sectorau penodol, y mae disgwyl i awdurdodau cyhoeddus weithredu arnynt.  Rydym wedi casglu ystod eang o dystiolaeth, gan gynnwys ein hymchwil ein hunain, ymarferion cyfranogi gyda rhanddeiliaid a gwybodaeth o adroddiadau Gweinidogion a’r Ysgrifennydd Gwladol.
Ni fwriedir i’r materion a godir yn y canllawiau hyn gymryd lle yr angen am gyfranogiad a chasglu tystiolaeth yn lleol - gwaith y mae’n rhaid i chi ei wneud i’ch cynorthwyo i bennu blaenoriaethau. Eu bwriad yw darparu trosolwg o’r hyn y mae’r Comisiwn yn ei ystyried yn faterion allweddol y mae angen i sectorau fynd i’r afael â nhw.
Sut effaith y mae’r Ddyletswydd Cydraddoldeb i Bobl Anabl wedi’i chael hyd yn hyn?

Mae’r Ddyletswydd Cydraddoldeb i Bobl Anabl wedi bod ar waith ers bron i dair blynedd ac mae wedi bod yn hollbwysig i wella gwasanaethau i bobl leol.
 Mae’r manteision o weithredu’r Ddyletswydd Cydraddoldeb i Bobl Anabl 
 yn cynnwys:


gwasanaethau gwell ar gyfer pobl anabl, er enghraifft, gwella dealltwriaeth o droseddau casineb anabledd yn yr heddlu i gynorthwyo dioddefwyr troseddau o’r fath, neu wella mynediad i gadeiriau olwyn ar fysys sydd hefyd wedi bod o fantais i rieni gyda chadeiriau gwthio


rhoi mwy o flaenoriaeth i faterion sy’n ymwneud â chydraddoldeb i bobl anabl o fewn cyrff sector cyhoeddus, o fod yn ‘fater ychwanegol’ i fod yn ‘rhan o fusnes craidd’


gwell canfyddiadau a mwy o barch i gydweithwyr anabl mewn gweithleoedd a gwell dealltwriaeth o ofynion cymorth pobl anabl


gwerthfawrogi pwysigrwydd cynnwys pobl gyda gwahanol fathau o namau a’r rhai hynny sy’n profi amrywiaeth o rwystrau, sy’n arwain at fwy o weithwyr yn datgelu eu nod yn anabl mewn rhai sefydliadau


ymgysylltu mwy ag adrannau newydd o’r boblogaeth anabl, gyda’r rhain weithiau yn cymryd rhan yng ngweithgareddau sefydliad a/neu yn y broses o ddatblygu cynllun cydraddoldeb i bobl anabl 

prif ffrydio cydraddoldeb i bobl anabl wrth lunio polisi.

Egwyddorion cyffredinol ar gyfer pob awdurdod cyhoeddus

1.
Canolbwyntio ar y ddyletswydd gyffredinol
Wrth ddatblygu eich cynllun, dylech ganolbwyntio ar eich cyfrifoldebau o dan y ddyletswydd gyffredinol o ran cydraddoldeb i bobl anabl.
 Nod y dyletswyddau penodol yw eich cynorthwyo i gyflawni’r ddyletswydd gyffredinol.  Y ffordd orau o fesur llwyddiant yw mesur i ba raddau y mae awdurdodau cyhoeddus yn cryfhau mynediad i wasanaethau ac yn gwneud cynnydd clir o ran lleihau anghydraddoldeb.

2.
Nodi’r canlyniadau a’r camau gweithredu pwysicaf a fydd o gymorth i’w cyflawni
Mae angen i awdurdodau sicrhau bod eu camau gweithredu yn ceisio cyflawni canlyniadau clir a gwell i bobl anabl, fel gostwng troseddau casineb, cynyddu cyfraddau cyflogaeth a sicrhau eu bod yn gallu cael gafael ar wasanaethau.  Mae angen i gynllun gweithredu wneud mwy na datgan mai un o’r canlyniadau yw casglu data anabledd neu lunio canllawiau.  Gall y camau hyn fod yn rhannau o broses ehangach, ond ni fyddant yn arwain at ganlyniadau pendant ar gyfer pobl anabl.  Gofalwch bod eich amcanion yn glir er mwyn i chi a’ch rhanddeiliaid wybod beth ydych chi’n ceisio’i gyflawni, sut byddwch yn gwneud hynny ac erbyn pryd.
Mae angen i awdurdodau cyhoeddus gasglu a defnyddio tystiolaeth er mwyn llunio eu camau gweithredu.  Roedd casglu data yn gam hollbwysig i sawl awdurdod wrth iddynt lunio eu cynllun cydraddoldeb i bobl anabl cyntaf, felly mae’r Comisiwn yn disgwyl i gyrff cyhoeddus fod â llawer mwy o wybodaeth i’ch cynorthwyo i lunio’ch camau gweithredu diwygiedig ac yn disgwyl gweld cysylltiad agos rhwng eich tystiolaeth a’r camau y byddwch yn eu cymryd.

3.
Cynnwys pobl anabl yn effeithiol wrth lunio camau gweithredu ac atebion 

Mae cynnwys pobl anabl yn un o’r ffyrdd allweddol o sicrhau bod eich cynllun yn cyflawni’r camau gweithredu cywir.  Mae pobl anabl sy’n gweithio gyda chi neu sy’n defnyddio’ch gwasanaethau mewn sefyllfa ddelfrydol i awgrymu ffyrdd o wella’r gwasanaethau rydych chi’n eu darparu a/neu eu comisiynu.

Mae’r ddyletswydd i gynnwys pobl anabl wedi sicrhau newid sylweddol wrth ddatblygu polisïau a gwasanaethau,
 gyda’r mwyafrif o enghreifftiau o arferion da yn deillio o gyfraniad effeithiol pobl anabl.  Fodd bynnag, er mwyn bod yn effeithiol, mae angen i’r cyfraniad fod yn ystyrlon, hygyrch a chyson.
  Y ffordd orau o sefydlu perthynas sy’n fuddiol i bawb yw
 drwy: 


drin pobl anabl fel arbenigwyr


eu cynnwys yn barhaus wrth wneud penderfyniadau ar bolisi


eu cynnwys mewn prosiectau y tu allan i’r cynllun gweithredu cydraddoldeb i bobl anabl, fel hyfforddiant i hyrwyddo eu cyfraniad, cynnal rhaglenni hyfforddiant ar gyfer staff a chyfrannu safbwyntiau ar amrywiaeth eang o arferion y sefydliad.

Felly, mae’r Comisiwn yn disgwyl i awdurdodau gynnwys pobl anabl yn briodol wrth lunio eu cynllun diwygiedig, gan bennu eu blaenoriaethau a mesur eu cynnydd.  Rydym hefyd yn disgwyl i bobl anabl gyfrannu at asesu effaith polisïau a swyddogaethau pwysig a allai fod yn berthnasol.

Bydd y Comisiwn yn llunio canllawiau cynhwysfawr yn fuan ar y ffordd orau o gynnwys pobl anabl a bydd y rhain ar gael ar ein gwefan: http://www.equalityhumanrights.com/advice-and-guidance/public-sector-duties/

4. Mesur a myfyrio ar gynnydd
Mae’n hanfodol ystyried y cynnydd rydych chi wedi’i wneud ers eich cynllun cyntaf.  Bydd hyn yn dangos i chi a oes unrhyw un o’ch camau gweithredu gwreiddiol wedi bod yn effeithiol ac yn eich galluogi i ddangos eich llwyddiannau i’ch rhanddeiliaid.

Mae llawer o awdurdodau yn methu â chydymffurfio â’r gofyniad i gyhoeddi adroddiadau blynyddol 
 ac wrth symud i gynllun cydraddoldeb unigol, nid ydynt yn cynnwys unrhyw adolygiad o gynnydd hyd yn hyn.

Mae adrodd ar gynnydd yn ofyniad cyfreithiol y mae’n rhaid i chi gydymffurfio ag ef.  Y tu hwnt i’ch cyfrifoldebau yn ôl y gyfraith, mae adrodd yn eich galluogi i:


fyfyrio ar yr hyn rydych chi wedi’i wneud hyd yma


asesu a ydych chi ar y trywydd iawn i gyflawni’ch canlyniad arfaethedig


cynorthwyo i benderfynu a oes angen dull gwahanol


nodi ac amlygu eich llwyddiant


egluro i bobl anabl yn eich awdurdod am eich cyflawniadau ynghyd â pham eich bod yn cael anawsterau i gyflawni rhai nodau o bosibl

cynorthwyo i ddarparu man cychwyn defnyddiol ar yr hyn rydych chi wedi’i gyflawni wrth i chi ddiwygio’ch cynllun.

Canlyniadau allweddol a chamau gweithredu sector penodol

Mae’r Comisiwn yn disgwyl i awdurdodau cyhoeddus deilwra’r camau gweithredu canlynol i ddiwallu eu hanghenion lleol a chynnwys a gweithredu’r camau hyn yn eu cynllun cydraddoldeb diwygiedig i bobl anabl.

Sicrhau cydraddoldeb i bobl anabl yn y gwaith

Mae 6.6 y cant o weision sifil parhaol yn dweud bod ganddynt anabledd, er bod y mathau o namau’n anhysbys.  Mae mwy o staff anabl mewn swyddi ar lefelau cyfrifoldeb is (7.5 y cant), tra bod 3.4 y cant o staff anabl ar lefelau sifil uwch.
  Er bod awdurdodau cyhoeddus yn casglu gwybodaeth am y staff y maent yn eu cyflogi, nid yw llawer ohonynt yn casglu data yn effeithiol, fel yn ôl math y nam, neu ddefnyddio’r data mewn ffordd sy’n dweud wrthynt a yw  staff anabl yn cael yr un cyfleoedd cyflogaeth a datblygiad gyrfa ag aelodau staff eraill.

Mae angen i gyflogwyr ystyried a yw pobl anabl yn cael eu stereoteipio i swyddi penodol ac a oes cyfleoedd gwirioneddol iddynt weithio ar wahanol raddau neu rannau o’r sefydliad.  Dylent hefyd ystyried a yw staff anabl yn fwy tebygol o fod yn gysylltiedig ag achosion disgyblu neu gwynion ac a ydynt yn fwy tebygol o adael eu swyddi na staff eraill.  Mae mynd i’r afael ag unrhyw broblemau y mae’r data yn eu hamlygu, er enghraifft drwy bennu targedau neu ddiwygio gweithdrefnau cyflogaeth, yn llawer mwy tebygol o arwain at gydraddoldeb i bobl anabl na dim ond gwybod faint o staff anabl sydd yn eich sefydliad.

Felly, mae’r Comisiwn yn disgwyl i awdurdodau gasglu gwybodaeth mewn ffyrdd a fydd yn dweud a ydynt yn cynnig cyfle cyfartal gwirioneddol drwy’r cylch cyflogaeth ac i ddefnyddio’r wybodaeth honno i lunio’r camau gweithredu yn eu cynllun.
Cyfiawnder troseddol

Mae 71 y cant o bobl â chyflyrau iechyd meddwl wedi dioddef troseddau casineb ac nid oes gan lawer o’r rhain yr hyder i roi gwybod i’r awdurdodau am y drosedd.
  Mae gan 20-30 y cant o droseddwyr anableddau neu anawsterau dysgu sy’n amharu ar eu gallu i ymdopi â’r system cyfiawnder troseddol.
 Mae gan 70 y cant o garcharorion yn yr Alban gyflyrau iechyd meddwl.
  Mae pryderon wedi’u mynegi hefyd am yr anawsterau sy’n wynebu pobl anabl wrth iddynt gael mynediad i bob rhan o’r broses cyfiawnder troseddol.
 

Mae’r Comisiwn yn disgwyl i’r sector gymryd camau gweithredu pellach i chwalu rhwystrau i sicrhau cyfiawnder fel tyst, rhywun a ddrwgdybir, diffynnydd neu droseddwr ac i wella’r driniaeth ac amodau i bawb sy’n dod i gysylltiad â’r system cyfiawnder troseddol.  Yn benodol, mae’r Comisiwn yn disgwyl gweld camau gweithredu yn y meysydd canlynol:


Camau i wella amodau, triniaeth, strategaethau dargyfeirio a chyfleoedd sydd ar gael i droseddwyr anabl, gan gynnwys troseddwyr â chyflyrau iechyd meddwl, anableddau dysgu a chyflyrau niwrolegol ac mewn perthynas â mynediad corfforol.


Camau i gynyddu lefelau adrodd, cofnodi ac erlyniadau llwyddiannus mewn perthynas â throseddau casineb anabledd.


Camau i ddileu’r aflonyddwch a’r elyniaeth y mae pobl anabl yn eu hwynebu, gan gynnwys gwneud hynny drwy bartneriaethau diogelwch cymunedol, plismona cymdogaeth a gwaith rhyngasiantaethol.


Camau i chwalu rhwystrau i gyfiawnder ac i gynyddu hyder pobl anabl yn y system cyfiawnder troseddol.

Ysgolion ac awdurdodau addysg 

Mae 70 y cant o bob gwaharddiad parhaol yn ymwneud â disgyblion sydd ag Anghenion Addysgol Arbennig, ac mae disgyblion anabl 11 y cant yn fwy tebygol o gael eu bwlio na disgyblion nad ydynt yn anabl.
 Mae plant anabl yn llai tebygol o gyflawni 5 neu fwy o raddau A* - C mewn arholiadau TGAU na phlant heb anableddau (37 y cant i 53 y cant yn y drefn honno).

Rydym wedi rhestru isod y camau gweithredu allweddol ar gyfer ysgolion ac awdurdodau addysg a’r rhai hynny sy’n gweithio gyda nhw (fel yr awdurdod lleol) er ein bod yn cydnabod bod ysgolion yng Nghymru, Lloegr a’r Alban yn gweithio i amserlenni gwahanol.  Mae’r camau hyn yn cyd-fynd â nodau polisi’r llywodraeth 
 i gynorthwyo plant ag anghenion arbennig neu anghenion ac anableddau cymorth ychwanegol fel bod gan bob plentyn gyfle i fynd i’r ysgol, heb orfod dioddef bwlio, a chyflawni ei botensial i lwyddo.  Mae’r Comisiwn yn disgwyl gweld camau gweithredu yn y meysydd canlynol:


Camau i sicrhau bod disgyblion yn cael y cyfle i gymryd rhan lawn ym mhob agwedd ar weithgareddau dysgu, cymdeithasol ac allgwricwlaidd yr ysgol, er enghraifft drwy wella cyfleusterau TGCh a chyfleusterau eraill a datblygu a gweithredu cynllun neu strategaeth hygyrchedd cadarn yn yr ysgol.


Camau i ddileu bwlio neu aflonyddwch oherwydd anabledd a sicrhau bod yr holl staff a disgyblion yn gwybod y bydd camau gweithredu’n cael eu cymryd yn erbyn y rhai hynny sy’n gwneud hynny.
· Camau i leihau nifer y disgyblion ag Anghenion Addysgol Arbennig neu anghenion cymorth ychwanegol a’r rhai a chyflyfrau niwroamrywiol 
  sy’n cael eu gwahardd, gan gynnwys drwy weithio mewn partneriaeth.


Camau i sicrhau bod disgyblion anabl yr un mor debygol â disgyblion eraill o lwyddo i ennill cymwysterau ac yn cael eu cynorthwyo i yrfaoedd cynaliadwy, gan gynnwys drwy leoliadau gwaith a hyfforddiant galwedigaethol.


Camau i sicrhau y gall rhieni anabl gymryd rhan mewn gweithgareddau ysgol, fel nosweithiau rhieni a chyfarfodydd llywodraethwyr (yng Nghymru a Lloegr).

Addysg bellach ac uwch

Mae’r sector wedi cymryd camau cadarnhaol i wneud sefydliadau’n fwy hygyrch i fyfyrwyr anabl, yn enwedig o ran hygyrchedd ffisegol. Fodd bynnag, mae angen gwneud mwy i wella hygyrchedd mewn meysydd eraill, a hefyd mynd ati i gau unrhyw fylchau mewn cyrhaeddiad. Dim ond bron i un mewn pump o bobl anabl yn Lloegr sydd wedi’u cymhwyso i lefel 4 neu uwch o gymharu â bron i un mewn tri o’r boblogaeth nad yw’n anabl;
 roedd gan18 y cant o bobl â chyflyrau iechyd meddwl swydd a oedd yn gofyn am radd, o gymharu â 28 y cant o bobl heb anabledd.
 

O ran hygyrchedd, mae rhanddeiliaid ym maes anabledd 
 wedi dweud nad yw’r ffaith fod addasiadau wedi’u gwneud i gynorthwyo myfyriwr mewn un maes, er enghraifft trwy ddarparu llefydd parcio i bobl anabl, yn golygu bod addasiadau’n cael eu gwneud mewn maes arall, fel cynnal y dosbarth mewn ystafelloedd anhygyrch. Bydd ystyried anghenion ymarferol yr unigolyn yn helpu i oresgyn rhai o’r rhwystrau hygyrchedd.

Mae’r Comisiwn yn disgwyl i’r sector sicrhau bod pobl anabl yn gallu cael cymhwyster cystal â myfyrwyr nad ydynt yn anabl a all wella rhagolygon gwaith, a chymryd rhan lawn ym mhob agwedd ar fywyd cymdeithasol a diwylliannol myfyrwyr. Mae’r Comisiwn yn disgwyl gweld camau gweithredu yn y meysydd canlynol:


Camau i sicrhau bod myfyrwyr yn gallu cymryd rhan lawn ym mhob rhan o fywyd prifysgol a bywyd coleg, gan gynnwys cynyddu nifer y myfyrwyr anabl mewn addysg bellach ac uwch, gwella TGCh a chyfleusterau eraill a gallu cymryd rhan mewn gweithgareddau cymdeithasol a chwaraeon.


Camau i sicrhau bod myfyrwyr anabl yr un mor debygol o gael cymhwyster da yn eu hastudiaethau â myfyrwyr eraill.


Camau i helpu myfyrwyr anabl i ddechrau gyrfaoedd cynaliadwy, gan gynnwys hwyluso lleoliadau gwaith a phrofiad gwaith.


Camau i ddileu bwlio neu aflonyddu yn erbyn pobl anabl a sicrhau bod staff a disgyblion yn gwybod pa gamau fydd yn cael eu cymryd yn erbyn pobl sy’n ymddwyn felly. 

Trafnidiaeth

Er bod trafnidiaeth gyhoeddus wedi gwella, yn enwedig yn ein dinasoedd, anghyson fu’r gwelliannau ar gyfer pobl anabl sy’n byw mewn trefi bach ac ardaloedd gwledig, sy’n aml yn teimlo’n fwy ynysig oherwydd diffyg trafnidiaeth reolaidd a hygyrch.
 Mae diffyg trafnidiaeth gyhoeddus hygyrch a fforddiadwy hefyd yn rhwystro pobl rhag gallu gweithio a manteisio ar gyfleusterau hamdden a gwasanaethau. Mae hyn yn gwneud pobl anabl yn fwy unig ac ynysig yn gymdeithasol eto.
 Mae’r Comisiwn hefyd yn disgwyl camau i sicrhau bod pobl anabl yn hyderus i ddefnyddio trafnidiaeth gyhoeddus gan fod ymchwil yn dangos bod pobl anabl yn fwy tebygol o ddioddef ymddygiad gwrthgymdeithasol a throsedd casineb.
 Mae’r Comisiwn yn disgwyl gweld camau gweithredu yn y meysydd canlynol:


Camau i wneud trafnidiaeth yn fwy hygyrch gan gynnwys rampiau, cyhoeddiadau gweledol a sain, cymorth gan y gyrwyr, gwella safleoedd ac arosfannau bws, gydag offer arddangos amseroedd bysiau ‘amser real’ ac amserlenni clir.


Camau i wella lefelau trafnidiaeth a nifer y bobl anabl sy’n defnyddio trafnidiaeth gymunedol gan roi cyfle iddynt gael gwell mynediad i ysgolion, swyddi, ysbytai, siopau a gwasanaethau eraill.


Camau i wella lefelau diogelwch ar gyfer pobl anabl wrth ddefnyddio trafnidiaeth a mynd a dod oddi arno, er mwyn lleihau’r risg o anaf.


Camau i ddileu’r aflonyddu a’r atgasedd y mae pobl anabl yn eu hwynebu, yn enwedig pobl ag anableddau dysgu. 

Llywodraeth leol

Cymaint yw dylanwad llywodraeth leol fel ei bod yn effeithio ar lawer o sectorau eraill yn y canllawiau hyn. Mae’r Comisiwn o’r farn bod angen gwneud mwy i sicrhau bod pobl anabl yn gallu bod yn rhan o gymunedau lleol, o gyfrannu at gynlluniau adfywio i fod yn rhan o weithgareddau lleol a gallu cael hawliau a fydd yn eu cynorthwyo yn y gwaith hwn. Ar hyn o bryd, mae 1 mewn 100 o bobl anabl, o gymharu ag 1 mewn 50 o bobl nad ydynt yn anabl yn cymryd rhan mewn rôl ddinesig (h.y. bod yn gynghorwr lleol, llywodraethwr ysgol, cwnstabl arbennig gwirfoddol, neu ynad).

Mae’r Comisiwn hefyd yn disgwyl camau i fynd i’r afael ag ymddygiad gwrthgymdeithasol yn erbyn pobl anabl yn eu cymuned yn ogystal â chyfeirio pobl anabl sy’n ymddwyn yn y fath fodd at wasanaethau priodol.

· Camau i gynyddu nifer y bobl anabl sy’n cyfrannu at fywyd cyhoeddus, dinesig a chymunedol, gan gynnwys penodiadau cyhoeddus, a rhoi cyfle i bobl gymryd rhan mewn digwyddiadau diwylliannol, chwaraeon a chymunedol.

· Camau i sicrhau bod pobl anabl yn rhan o strategaethau cynllunio ac adfywio trwy eu cynnwys yn y broses a sicrhau hygyrchedd. 

· Camau i sicrhau bod mwy o bobl anabl yn manteisio ar hawliau, gan gynnwys ffyrdd o sicrhau bod pobl anabl yn gallu cael gafael ar eu hawliau ac yn gallu trafod
· Camau i ddileu aflonyddu ac atgasedd yn erbyn pobl anabl.
· Camau i gyfeirio pobl anabl sydd o bosibl yn cymryd rhan mewn ymddygiad gwrthgymdeithasol, gan gynnwys trwy bartneriaethau diogelwch cymunedol, plismona yn y gymdogaeth a gweithio rhyngasiantaethol.
Tai
Mae 300,000 o bobl yn byw mewn tai anaddas sydd angen llety hygyrch neu lety wedi’i addasu, a hynny yn Lloegr yn unig, ac o ganlyniad, bydd gan lawer ohonynt anghenion cymorth y gellid eu hosgoi. Gall addasiadau yn y cartref atal neu oedi gofal preswyl ar gyfer pobl anabl hŷn ac arbed adnoddau sylweddol i’r awdurdod. 
  Nid oes angen i’r addasiadau fod yn ddrud chwaith. Yn yr Alban, yr offer oedd ei angen fwyaf ar bobl anabl oedd canllaw (22 y cant).
  
Yn ogystal â sicrhau gwelliannau i’r stoc dai bresennol a stoc dai’r dyfodol, mae’r Comisiwn yn disgwyl camau gweithredu i atal ymddygiad gwrthgymdeithasol ac aflonyddu ar bobl anabl yn y sector tai. Mae achos trasig Fiona Pilkington a’i merch yn arddangos sut gall aflonyddu o’r fath ddinistrio bywydau a sut dylai ymdrechion cydgysylltiedig weithio i sicrhau nad yw hyn yn digwydd eto

· Camau i wella safon y tai a’r dewis ac opsiynau sydd ar gael i bobl anabl, gan adlewyrchu namau gwahanol a galluogi pobl anabl i fyw’n annibynnol.

· Camau i gynyddu’r cyflenwad o dai hygyrch.
· Camau i sicrhau nad oes mwy o bobl anabl, o gymharu â phobl nad ydynt yn anabl, yn cael eu cartrefu mewn tai ‘anodd i’w gosod’ mewn ardaloedd o amddifadedd uchel.
· Camau i ddileu’r aflonyddu a’r atgasedd yn erbyn pobl anabl ym maes tai cymdeithasol.
· Camau i atal pobl anabl rhag cael eu gorfodi i fod yn ddigartref neu i fynd i lety anniogel neu anaddas. Mae hyn yn cynnwys cymryd camau i fynd i’r afael â ‘digartrefedd cudd’ lle mae pobl anabl yn cael eu gorfodi i fyw gyda theulu oherwydd nad oes llety addas ar eu cyfer.
Iechyd  a gofal cymdeithasol
Mae cyfraddau morbidrwydd yn uwch ymysg pobl anabl, maent yn marw’n gynharach o salwch y gellir ei osgoi ac yn cael mynediad anghyfartal i wasanaethau iechyd, fel gwasanaethau sgrinio canser, imiwneiddio a gwasanaethau Ymddiriedolaeth Gofal Sylfaenol neu Fyrddau Iechyd Lleol yn fwy cyffredinol. 
  
Yn ôl amcangyfrifon, mae disgwyl i nifer y bobl sydd angen gofal a chymorth gynyddu’n sylweddol – erbyn 2041 bydd bron i 1.3 miliwn o bobl hŷn anabl angen gofal anffurfiol, sef cynnydd o tua 90 y cant.

Felly mae’r Comisiwn yn disgwyl i’r sector gymryd camau i wella hygyrchedd a darpariaeth gwasanaethau i bobl anabl i helpu i gau anghydraddoldebau iechyd a gwella cyfleoedd bywyd pobl anabl gan gynnwys:

· Camau i wella mynediad i wasanaethau a thriniaethau iechyd a gofal cymdeithasol, gan gynnwys agweddau priodol, offer a meddyginiaeth i drin pobl anabl fel y gallant gymryd rhan mewn gweithgareddau bob dydd a’u cynorthwyo i fyw’n annibynnol.
 

· Camau i wella gofal ar gyfer pobl â chyflyrau iechyd meddwl, anableddau dysgu a chyflyrau niwrolegol, gan gynnwys sgrinio, archwiliadau a thriniaethau ar gyfer risgiau a phroblemau iechyd, waeth beth yw eu cefndir neu’r math o nam sydd ganddynt.

· Camau i sicrhau nad oes bylchau yn y ddarpariaeth, gan gynnwys diwallu anghenion pobl ag anghenion gofal isel neu ganolig a phobl ifanc sydd wedi’u dal rhwng gwasanaethau plant a gwasanaethau oedolion.
· Camau i wella cyfathrebu fel bod diagnosis a thriniaethau’n cael eu trafod mewn ffyrdd y mae pobl yn eu deall, gofyn cwestiynau amdanynt a rhoi cydsyniad deallus.
· Camau i alluogi pobl anabl i gael gafael ar a chymryd rhan mewn asesiadau o fodlonrwydd â gwasanaeth.
· Camau i gynyddu nifer y bobl sy’n manteisio ar daliadau uniongyrchol neu gyllidebau unigol ymysg grwpiau nad oes ganddynt gynrychiolaeth ddigonol.
Enghreifftiau o arfer da
Mae’r Comisiwn yn diweddaru’n gyson ei astudiaethau achos ar awdurdodau sydd wedi arddangos sut maent wedi defnyddio dyletswyddau’r sector cyhoeddus i sicrhau newid. Gallwch weld yr astudiaethau achos drwy glicio’r ddolen ganlynol: http://www.equalityhumanrights.com/hafan/cyngor-ac-arweiniad/dyletswyddau-sector-cyhoeddus/adnoddau/astudiaethau-achos-o-sut-mae-sefydliadau-n-defnyddio-r-dyletswyddau/

